

Unión del Pueblo Navarro (UPN) talde parlamentarioari atxikitako foru parlamentari Yolanda Ibáñez Pérez andreak 11-25/PES-00392 galdera egin zuen, idatziz erantzun zekion, 2020ko urtarrilean eta 2025eko urtarrilean despopulatzeko arriskuan zeuden udalerriei buruz, eta Nafarroako Gobernuko Lurralde Kohesiorako kontseilariak informazio hau ematen du horri buruz:
· 2020ko urtarrilean, zein herri zeuden despopulatzeko arriskuan?
Zenbait zerga aldatu eta beste tributu-neurri batzuk hartzeari buruzko abenduaren 28ko 36/2022 Foru Legearen bosgarren artikuluan, haren hitzaurreari dagokionez, beren-beregi xedatzen du despopulatzeko arriskuan dauden udalerriak Lurralde Kohesiorako Departamentuko kontseilariaren foru agindu bidez ezarritakoak izanen direla.
Arestian aipaturiko agindua betez eta "Nafarroan Despopulatzeko Arriskuan dauden Eremuen Mapa. Nafarroako despopulazioaren zonifikazioa eta kategorizazioa” azterlanean funtsatuta (garai hartako Toki Informazioaren eta Despopulazioaren aurkako Borrokarako Estrategiaren Atalak –Toki Administrazioaren eta Despopulazioaren Zuzendaritza Nagusiko Toki Entitateentzako Aholkularitza Juridikorako eta Lankidetzarako Zerbitzuari atxikitakoak– egin zuen azterlan hori), Lurralde Kohesiorako kontseilariak emandako otsailaren 15eko 8/2023 Foru Agindua eman zen, Nafarroako Foru Komunitatean despopulazio-arriskuan dauden udalerrien zerrenda onesten duena.
Aipatutako foru aginduak hau ezartzen du: “Haren aplikazioa ezartzea Nafarroako Foru Komunitateko Administrazioan, Zenbait zerga aldatu eta beste tributu-neurri batzuk hartzeari buruzko abenduaren 28ko 36/2022 Foru Legea indarrean jartzen denetik aurrerako ondorioekin”.
Horrenbestez, 2020an ez zegoen erregelamendu mailako baliabiderik despopulatzeko arriskuan zeuden udalerriak sailkatzeko.
· 2025eko urtarrilean, zein herri zeuden despopulatzeko arriskuan?
Despopulatzeko arriskuan dauden udalerrien zerrenda zehazteko foru agindu berri bat onartzen ez den bitartean, Lurralde Kohesiorako kontseilariak emandako otsailaren 15eko 8/2023 Foru Aginduan –Nafarroako Foru Komunitatean despopulazio-arriskuan dauden udalerrien zerrenda onesten duenean– jasotako sailkapena aplikatu behar da. Agindu haren I. eranskinean dago jasota despopulatzeko arriskuan dauden udalerrien zerrenda; hona hemen esteka: https://bon.navarra.es/eu/iragarkia/-/texto/2023/49/25
Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.
Iruñean, 2025eko azaroaren 25ean

